
АННОТАЦИЯ 
Ушбу мақолада муаллиф Жиззах воҳасининг соҳибқирон Амир Темур ва темурийлар 

даврида тутган ўрни ҳамда аҳамиятини ёзма манбалар асосида, атрофлича ёритиб берган. 
Мақолада Жиззах воҳасининг қадимги қўрғон ва кентлари: Халилия кенти, Дизак (Ўрда), 
Зоминнинг Аччи қишлоғи, Илонўтти дараси каби ҳудудлар билан боғлиқ тарихий воқеалар 
ҳақида маълумотлар келтирилган.  

Калит сўзлар: соҳибқирон Амир Темур ва темурийлар, “Зафарнома”, “Бобурнома”, 
Дизак, Аччи қишлоғи, Халилия кенти, Ўрда, Работи Малик, Илонўтти дараси.   

  
Туракул Фозилжонович Хасанбоев, 

докторант Джизакского государственного 
 педагогического института,  

Jal_com@bk.ru 
 

ДЖИЗАКСКИЙ ОАЗИС ВРЕМЕН АМИРА ТЕМУРА И ТЕМУРИДОВ  
(НА ОСНОВЕ ПИСЬМЕННЫХ ИСТОЧНИКОВ) 

 
АННОТАЦИЯ 

В этой статье автор подробно описывает роль и значение Джизакского оазиса в 
период правления Амира Темура и Темуридов, основываясь на письменных источниках. В 
статье представлена информация о древних крепостях и поселениях Джизакского оазиса: 
селе Халилия, Дизак (Орда), селе Аччи Заамин, ущелье Илонотти. 

Ключевые слова: Амир Темур и Темуриды, “Зафарнаме”, “Бабурнаме”, Дизак, село 
Аччи, селе Халилия, Орда, Работи Малик, ущелье Илонотти. 

 
 



¤ТМИШГА НАЗАР | ВЗГЛЯД В ПРОШЛОЕ | LOOK TO THE PAST                                №SI-3 | 2020  
 

171 
 

Turakul F. Khasanboev, 
Doctoral student of Jizzakh State  

Pedagogical Institute, 
 Jal_com@bk.ru 

 
JIZZAKH OASIS DURING THE REIGN OF AMIR TEMUR AND TEMURIDS (BASED 

ON WRITTEN SOURCES) 
 

ABSTRACT 
In this article, the author describes in detail the role and significance of the Jizzakh oasis 

during the reign of Amir Temur and the Temurids, based on written sources. The article provides 
information about the ancient fortresses and settlements of the Jizzakh oasis: the village of 
Khaliliya, Dizak (Orda), the village of Achchi Zaamin, the Ilonotti gorge.  

Index Terms: Amir Temur and the Temurids, “Zafarnoma”, “Boburnoma”, Dizak, Achchi 
village, Kent of Khaliliya, Orda, Raboti Malik, Ilonotti gorge. 

 
1. Долзарблиги: 
Қадимги Шарқнинг илк маданият ўчоқларидан бири ҳисобланган Марказий Осиё 

минтақаси ўзининг бой ва ранг-баранг тарихи билан ҳозирги кунгача жаҳон илмий 
жамоатчилигини қизиқтириб келмоқда. Диёримизда кўплаб тарихий воқеа-ҳодисалар содир 
бўлган бўлиб, бу жараёнлар ватанимиз ҳудудида, турли даврларда фаолият кўрсатган 
давлатлар, шаҳарлар, ундаги аҳолининг турмуш тарзи, ва бошқа ўзига хос моддий-маданий 
ҳаёт жиҳатларини ўзида акс эттирган. Ўзбекистоннинг марказида жойлашган Жиззах воҳаси 
ҳам ушбу тарихий жараёнларда ўз ўрни ва аҳамиятига эга бўлган маданий ўлкалардан бири 
ҳисобланди.  

Маълумки, ХIII асрнинг 20 йилларидан бошлаб, Хоразмшоҳлар давлати ички низолар 
натижасида заволга юз тута бошлайди ва айни пайтдан бошлаб Чингизхон бошлиқ 
мўғулларнинг Мовароуннаҳрга истилочилик юришлари бошланади. Чингизхон истилоси 
даврида мўғул босқинчилари томонидан Жиззах (Дизак) шаҳрини забт этилгани ёки бу 
борадаги бошқа тарихий воқеалар тафсилоти ёзма манбаларда қайд этилмаган.  

Мўғуллар истилосидан кейин Жиззах воҳасининг марказий шаҳарларида ҳаёт 
бутунлай издан чиққан бўлсада, Дизак тезда ўзини ўнглаб олади ҳамда марказий шаҳар ҳаёти 
ўз ўрни-Ўрдада давом этади. Жиззах Ўрдасининг мудофаа истеҳкомлари билан ўраб олинган 
ҳудуди сўнгги ўрта асрларда 100га. га яқин бўлган. Бу даврда яратилган ёзма манбаларда ҳам 
Жиззахнинг муҳим ҳарбий стратегик макон эканлиги кўплаб тилга олинган[1]. 

2.Методлар ва ўрганилганлик даражаси: 
Мақола умум қабул қилинган тарихий методлар-тарихийлик, қиёсий-мантиқий 

таҳлил, кетма-кетлик, холислик тамойиллари асосида ёритилган бўлиб, унда cоҳибқирон 
Амир Темур ва темурийлар даврида Жиззах воҳасидаги қалъа-қўрғонлар, шаҳар-кентлар 
билан боғлиқ кечган тарихий воқеалар ҳақида фикр юритилади.  

Ўзбекистоннинг турли тарихий географик ҳудудларда жойлашган маданий воҳалари 
қадимийлигини, уларни барча ижтимоий, иқтисодий тузум ва даврлар кесимида ўрганиш 
даражаси бир хил ижобий кўрсаткичга эга эмас. Хусусан, Ўзбекистоннинг қарийб марказида 
жойлашган Жиззах воҳасининг ХIV-ХVI асрлар, яъни соҳибқирон Амир Темур ва 
темурийлар ҳукмдорлиги замони тарихи фикримизча жуда суст ўрганилган. Зеро, бу даврлар 
тарихига оид ёзма манбаларда Жиззах воҳаси тарихига доир маълумотлар мавжуд, 
шунингдек, қисман бўлсада археологик тадқиқотлар материалларидан фойдаланиш 
имконияти ҳам бор. Мазкур фикрлардан келиб чиққан ҳолда, ушбу мақолада Жиззах 
воҳасининг ХIV-ХVI асрлар тарихига дахлдор ёзма манбалар маълумотларини таҳлил 
қилишга ҳаракат қиламиз. 

Жиззах воҳаси халқларининг қадим тарихи, ва археологиясини илмий ўрганишга асос 
солган академик Я.Ғуломов воҳанинг сўнгги ўрта асрлар тарихи ҳақида қисман бўлсада фикр 

билдирган. Унинг маҳаллий ва марказий вақтли матбуот воситаларида эълон қилган илмий-
оммабоп мақолаларида, сўнгги ўрта асрларда ва хонликлар замонида Жиззах воҳаси ва 
шаҳри учун Бухоро ва Қўқон хонликлари ўртасида бўлиб ўтган тўқнашувлар, воҳанинг ҳар 
иккала давлат учун муҳим иқтисодий ва ҳарбий стратегик макон бўлганлиги атрофлича 
таъқидлаб ўтилган [2] .  

Тожикистон ФА академиги А. Мухторовнинг бир қатор илмий ишларида Жиззах 
воҳасининг сўнгги ўрта асрлардаги сиёсий, иқтисодий масалалари ҳақида ҳам қимматли 
фикрлар билдирилган. Хусусан, муаллифнинг ХV-ХVI асрдан ХIХ асргача Ўратепа тарихига 
бағишланган китобида Жиззах, Сангзор, Зомин, Ём каби шаҳар ва ҳарбий қалъа, 
қўрғонларнинг Ўратепа ва Хўжанд билан ўзаро алоқалари, мустақил Ўратепа беклиги 
давридаги сиёсий, иқтисодий аҳволи ҳақида муҳим маълумотлар келтирилган [3]. 

Тарихчи-олимлар Пардаев М., Пардаев А. ларнинг диссертациялари, туркум илмий 
мақолаларида ҳам қадим ва ўрта асрларда фаолият кўрсатган давлатлар тарихида Жиззах 
воҳасининг тутган ўрни, ёзма манбалар маълумотлари ҳамда уларнинг таҳлили хусусида 
фикр ва мулоҳазалар келтириб ўтилган. 

Мустақиллик даврида Жиззах воҳаси тарихини кенг қамровда, турли мавзу ва илмий 
йўналишларда ўрганишга замин яратилди. Бу даврда воҳа шаҳарсозлик маданияти, қишлоқ 
қурилиши меъморчилиги, қадим ва ўрта асрлардаги маънавий ҳаёт масалалари, сўнгги ўрта 
асрлар тарихига оид изланишларнинг тош-тамали қўйилди ва бу тадқиқотлар давом 
эттирилмоқда. 

3.Тадқиқот натижалари: 
ХIV асрнинг иккинчи ярмидан бошлаб Мовароуннаҳрдан мўғулларни ҳайдаб 

чиқариш ҳаракатлари бошланиб, бу ишларда Кеш доруғаси соҳибқирон Амир Темур ва унга 
иттифоқдош сифатида Балх ҳокими Амир Ҳусайнлар етакчилик қиладилар. Маълумки, 1365 
йил 22 майда Чирчиқ дарёси бўйида Илёсхўжа бошлиқ мўғуллар билан иттифоқдош Амир 
Темур ва Амир Ҳусайнлар ўртасида “Лой жанги” бўлиб ўтади. Бу жангда Амир Темур ва 
Амир Ҳусайнлар келишмай ҳаракат қилганликлари туфайли мағлубиятга учрайдилар ҳамда 
жанг майдонини тарк этадилар. Ушбу ғалабадан сўнг Илёсхўжа ҳеч қандай қашиликларсиз 
Хўжанд ва Жиззах шаҳарларни эгаллаб, Самарқанд устига юриш қилади ҳамда Сарбадорлар 
ҳаракатининг қаттиқ қаршилигига дуч келиб, Мовароуннаҳрни ташлаб чиқиб кетишга 
мажбур бўлади. Бу даврда Жиззах Мовароуннаҳрнинг асосий шаҳарларини боғлаб турувчи, 
ҳарбий ҳаракатлар чоғида маълум бир стратегик аҳамият касб этган ҳудуд сифатида фаолият 
кўрсатган.  

Соҳибқирон Амир Темур ва темурийлар даврида ёзилган тарихий асарларда Жиззах 
ва унинг атрофидаги турар-жойлар ҳақида етарли даражада маълумотлар келтирилган. Амир 
Темурнинг жангномалари ҳамда давлат бошқарув тарихига оид Низомиддин Шомий ва 
Шарафуддин Али Яздийларнинг «Зафарнома» асарларидаги Амир Ҳусайннинг Амир 
Соҳибқирон томонига лашкар тортиб келганлиги баёнида қуйидаги: “…Амир Ҳусайн катта 
бир лашкарни мукаммал тартиб билан олиб чиқиб, …Малик икки минг киши билан 
Сўзангаронда турди, Жаҳоншоҳ бир минг беш юз киши билан Работи Маликка келиб тушди. 
Яна бир минг киши Еттиқудуқ йўлининг бошига Дизакнинг Харман (мавзеи) га келиб 
тушди.” [4] қабилидаги фикр келтирилади. 

“Зафарнома” асаридаги ушбу маълумотлар 1367-1368 йиллар воқеаларига 
бағишланган бўлиб, унда Амир Ҳусайнни Амир Темурга қарши лашкар тортгани, Дизак ва 
унинг яқинидаги Харман мавзеи, Малик работи ҳақида батафсил маълумот берилган. Амир 
Темур ушбу тўқнашувда Жаҳоншоҳ лашкарларига ўнгланмас зарба беради ҳамда Жиззах 
мавзеига қўшин қолдириб, жангни охирига етказиб қўйиш учун душманни таъқиб қилишни 
давом эттиради  ва ғалабага эришади [5].  

Низомиддин Шомий, Шарафуддин Али Яздийнинг «Зафарнома» асарлари 
маълумотлардан кўришимиз мумкинки, Амир Темур фаолияти давомида Жиззах воҳаси ва 
унинг атрофидаги ҳудудлар ҳарбий-стратегик аҳамиятга эга ҳудуд сифатида қаралган ҳамда 
бу даврда Соҳибқиронга тегишли асосий қўшинлардан бири Жиззахда мунтазам турган.  

Амир Темур ўзининг Турон давлатини тузгач, ўз давлатининг чегараларини 
мустаҳкамлаш, ташқи душманлардан ҳимояланиш, карвон йўлларини турли йўлтўсарлардан 
тозалаш, хиёнатчи, сотқинларни жазолаш, ўзининг сиёсий таъсирини кенгайтириш учун 
ўзига хос ҳарбий юришларни амалга оширган. Амир Темур ёрдамида Олтин Ўрда тахтини 
эгаллаган Тўхтамишхон, кейинчалик хойинлик йўлига ўтади ва соҳибқиронга қарши 
очиқдан-очиқ курашга ўтади. 

Ҳижрий 790 йил охирида (милодий 1388 йил 1 декабрда) Тўхтамишхон 
Мовароуннаҳр устига Элйиғмиш ўғлон бошчилигида катта қўшин юборди. Олтин Ўрда 
қўшини ўшанда ҳеч қандай қаршиликка дуч келмай, Сирдарёни кечиб ўтди ва Дизак 
(Жиззах)нинг Аччиқ (ҳозирги Зомин туманидаги Аччи қишлоғи-Ҳ.Т.) деган мавзеини 
лашкаргоҳ қилди. Ҳазрат соҳибқирон совуқнинг шиддатига қарамай, атрофидаги бор кучни 
тўплаб, Дизак сари юзланди. Хўжандга етганларида амирзода Умаршайх Андижон лашкари 
билан келиб отасига қўшилди. Хуллас, Темурийлар қўшини Аччиқда Элйиғмиш ўғлонни 
қуршаб олиб, тор-мор келтирдилар. Сўнг ҳазрат соҳибқирон қишнинг қолган қисмини Икар 
деган манзилда ўтказиб, 1389 йилнинг март ойи бошларида Тўхтамишхонга қарши юришни 
давом эттирди [6]. 

Юқорида келтирилган маълумотлардан келиб чиқиб, айтиш мумкинки, Амир Темур 
даврида Жиззах воҳаси нафақат, алоҳида ҳарбий лашкаргоҳ, қўрғон сифатида балки жанг 
майдони вазифасини ўтаган ҳудуд сифатида тарихий манба ҳамда адабиётларда тилга 
олинган. 

Муттасил олиб борилган жангу-жадаллар, қўшни мамлакатларни фатҳ этиш билан 
ниҳоятда кенгайиб кетган Амир Темур давлатининг ташқи қиёфаси кучли кўринсада, аммо у 
сиёсий жиҳатдан мустаҳкам эмас эди. Давлатнинг барқарорлиги соҳибқирон Амир Темур 
иродаси ва қилич зарби билан сақланиб турилган эди. Амир Темур вафот этгач, марҳумнинг 
мотам маросимлари тугар-тугамас, ворислар ўртасида тож-тахт талашуви бошланади. 
Соҳибқирон васиятига кўра, тахт вориси этиб унинг катта ўғли Жаҳонгирнинг фарзанди, ўша 
вақтлардаги Ҳиндистон ва Кобул ҳукмдори Пирмуҳаммадни тайинлаган бўлсада, бироқ 
Мироншоҳнинг ўгли Халил Султон Мирзо ушбу васият амалга ошиши учун тўсқинлик 
қилган [7]. Амир Темурнинг Ўтрорда вафот этиши Хитойга томон юришни амалга ошмай 
қолишига сабаб бўлди, айни бу пайтда Халил Султон Тошкентда бўлган ва бу ердаги беклар 
уни тахтга чиқариш ҳаракатларини бошлаб юборадилар. Халил Султон Мирзо Тошкентдан 
Жиззахга келиб, бироз муддат бу ерда бўлиб, мамлакат пойтахтини эгаллаш режасини тузади 
ва ўша пайтдаги Самарқанд доруғаси Арғуншоҳни йўлдан уриб, 1405 йилнинг 18 мартида 
Самарқандни эгаллаб, ўзини Мовароуннаҳрнинг олий ҳукмдори, деб эълон қилади.  

Тарихдан маълумки, Амир Темур ва темурийлар даврида бунёдкорлик ишлари кенг 
кўламда амалга оширилган бўлиб, вайрон бўлган шаҳар ҳамда қишлоқларни тиклаш, уларга 
шарқнинг энг қадимий ва машҳур шаҳарларни номини бериш урф айланган. Шу билан бир 
қаторда шаҳар ва кентларни темурий шаҳзодалар номи билан аташ ҳам расм бўлган. 
Масалан, Шоҳруҳ номи билан Шоҳруҳия (Банокат шаҳри) аталганидек, Халил Султон Мирзо   
(1405-1409) ҳукмронлиги даври билан боғлиқ Халилия кенти номи билан аталувчи ҳудуд ҳам 
манбаларда тилга олинади. Халилия кенти ҳозирги Жиззах воҳасининг энг йирик ва қадимги 
археология ёдгорлиги Қалиятепа ўрнида бўлганлиги эҳтимолдан ҳоли эмас. Бу ерда азалдан 
Қалия-Мўлканлик номли қишлоқ, ҳозирда эса маҳалла ҳам мавжуд. “Бобурнома” асарида 
ҳам Бобур Мирзонинг Самарқанддан қайтаётган пайтида Жиззахга кириб келиши хусусида, 
аввал йўл ёқасидаги Халилия (Қалия) кентига тушганлиги, сўнгра воҳанинг ичкарироғида 
жойлашган Дизакка (Ўрдага) келганлиги ҳақида маълумотлар қайд этилган [8]. Бундан келиб 
чиқиб фикр билдириш мумкинки, Халилия кенти ва Қалиятепа номлари айни бир ҳудуд 
эканлиги, Халил Султон даврида ҳам Жиззахнинг ҳарбий мақоми бир қадар ошганлигини 
ўша пайтдаги ҳукмдор номи билан боғлиқ бўлган қалъа-қўрғон-Халилия кенти (Қалиятепа) 
кўрсатиб беради.  

Халил Султон (1405-1409) ҳукмронлиги даврида Амир Темурнинг садоқатли 
амирлари, вилоят ноиблари, шаҳзодаларнинг кучли норозилигига ва исёнларига дуч келади. 

1409 йилда Фарғона ҳокими Амир Худайдод Ўратепа ва Шоҳруҳия шаҳарларини осонгина 
қўлга киритиб, Жиззах орқали ўтиб, Самарқандга аскар тортади.  

Худди шундай тарихий жараён, кейинчалик, яъни 1449 йилда Мирзо Улуғбек вафот 
этгандан сўнг бошланган ўзаро урушлар даврида Шоҳруҳнинг набираси Мирзо Абдулло ва 
Мироншоҳнинг набираси Абу Саид Мирзоларнинг ҳокимиятни эгаллаш учун қилган 
ҳаракатларида намоён бўлади. Бунда шайбоний Абулхайрхон ёрдамида Абу Саид катта 
қўшин билан Тошкент, Чиноз ва Жиззах орқали Самарқандга, Мирзо Абдуллога қарши 
юриш қилади. Бу тарихий воқеалардан кўриш мумкинки, Темурийлар даврида  Жиззах 
воҳаси пойтахт Самарқанд учун муҳим ҳарбий-стратегик макон сифатида фаолият кўрсатган.  

Темурийзода Улуғбек ҳукмдорлиги (1409-1449) Тошкент, Еттисув ва Мўғулистондаги 
темурийларга қарши мухолиф кучлар ҳаракатининг фаоллашув даврига тўғри келади. Шу 
сабабли Самарқандга ўтиш йўли Илонўтти дарасини қўриқлаш учун мудофаа занжири ҳосил 
қилган Жиззах воҳасидаги Қалиятепа, Ўрда, Равот, Молтоп қалъа-қўрғонлари қайта 
таъмирланган, ҳарбий кудрати оширилган. 1425 йилда Улуғбек жеталар юрти Мўғулистонга 
ҳарбий юриш қилади ва мўғул хони Шермуҳаммадхон устидан ғалаба қозонади. Бу 
Улуғбекнинг ҳарбий фаолиятидаги кам сонли ғалабаларидан бири, энг ёрқини ва асосийси 
эди [9]. Шунинг учун ҳам ушбу ғалаба ҳақидаги маълумот Сойбўйи қалъаси билан Жиззах 
оралиғидаги Илонўти дарасига «Темир дарвоза»нинг баланд қояларидан бирига ўйиб ёзилган 
ва абадиятга муҳрланган [10]. 

Заҳириддин Муҳаммад Бобур ўзининг «Бобурнома» асарида «Уструшона бир пайтлар 
Умаршайх Мирзо тасарруфида бўлган» деб эслатиб ўтади ва Жиззах воҳасидаги аҳоли 
масканлари - Дизак, Зомин, Йом, Пешағор, Ёр-Яйлоқ, Халилия каби кентлар, Илонўтти 
дараси [11] ҳақида маълумотлар келтиради. Мирзо Бобур 1500 йилда Самарқандда 
қолдирилган Шайбонийхоннинг кам сонли қўшинини енгиб, иккинчи марта бу шаҳар 
тахтини эгаллайди. 1501 йилда узоқ давом этган Самарқанд қамали туфайли очлик, 
юпунликка дучор бўлган, Шайбонийхондан мағлубиятга учраган Бобур кам сонли аъёнлари 
билан бир амаллаб Жиззахга етиб келади ва маълум муддат бу ерда туриб қолади [12]. Бу 
ерда юксак эътибор, меҳмоннавозлик кўрган Бобур Жиззах ва унинг атрофидаги турар-
жойлар, халқнинг ҳаёти тўғрисида айрим тафсилотларни ёзиб қолдиради. 

4. Хулосалар: 
Юқорида келтирилган маълумотларга асосланиб, қуйидагиларни хулоса қиламиз: 
1.Амир Темурнинг мўғулларга қарши кураши, ички ғанимларни бартараф қилишдаги 

ҳаракаталари, ўз давлатини барпо этиш фаолияти давомида Жиззах воҳаси ва унинг 
атрофидаги шаҳар-кентларга қулай ҳарбий-стратегик аҳамиятга эга ҳудуд сифатида 
қаралган, ҳамда бу даврда Соҳибқиронга тегишли асосий қўшинлардан бири Жиззахда 
мунтазам турган; 

2.Амир Темур ўз давлати мустаҳкамлигини сақлаш мақсадида кўплаб урушлар амалга 
оширган бўлиб, бу пайтда Жиззах воҳасининг шаҳар ва қишлоқларида, хусусан, Аччиқ 
мавзейи (Зоминнинг Аччи қишлоғи)да Соҳибқирон билан Олтин Ўрда хони 
Тўхтамишхонлар қўшини ўртасида машҳур жанглардан бири бўлиб ўтган;  

3.Соҳибқирон вафотидан сўнг, Темурий шахзодалар ўртасидаги тахт учун курашларда 
Жиззах ўз ҳарбий мақомини йўқотмаган бўлиб, воҳанинг ҳарбий стратегик аҳамияти бир 
қадар ошганлигини, ўша давр урфи асосида шаклланган, Халил Султон номи билан боғлиқ 
бўлган қалъа-қўрғон Халилия кенти (Қалиятепа) деб аталувчи, турар жой манзили мисолида 
кўришимиз мумкин. 

4.Темурий шахзодаларнинг давлат яхлитлигини таъминлаш, ташқи душман 
ҳужумидан ҳимоя қилиш учун қилган курашларида Жиззах воҳаси пойтахт Самарқанд 
мудофааси учун дастлабки марра-жангоҳ вазифасини ўтаган.  

